
Reglur Ísafjarðarbæjar um notkun upplýsinga- og 
auglýsingaskjáa í íþróttamannvirkjum Ísafjarðarbæjar

1. gr.

Markmið

Markmið reglna þessara er að tryggja skilvirka og faglega nýtingu upplýsinga- og 
auglýsingaskjáa í íþróttamannvirkjum Ísafjarðarbæjar, að jafnræðis sé gætt við nýtingu 
þeirra og að stuðlað sé að miðlun upplýsinga, kynninga á íþrótta- og æskulýðsstarfi, 
auglýsinga og annars efnis sem þjónar hagsmunum sveitarfélagsins og íbúa þess.

2. gr.

Gildissvið

Reglur þessar gilda um alla upplýsinga- og auglýsingaskjái sem staðsettir eru í 
íþróttamannvirkjum og sundlaugum Ísafjarðarbæjar.

3. gr.

Aðgangur og ábyrgð

Íþrótta- og æskulýðsfulltrúi annast umsýslu, samhæfingu og miðlun efnis frá 
íþróttafélögum og öðrum aðilum sem tengjast íþrótta- og æskulýðsstarfi sveitarfélagsins, 
og sér um birtingu upplýsinga um leiki, mót og viðburði, kynningu á starfi íþrótta- og 
æskulýðsfélaga, svo og birtingu efnis frá leigjendum íþróttamannvirkja vegna viðburða í 
húsunum.

Upplýsingafulltrúi Ísafjarðarbæjar annast miðlun efnis frá Ísafjarðarbæ og ber ábyrgð á 
birtingu upplýsinga frá sveitarfélaginu, þjónustu þess, auglýsingar um viðburði á vegum 
þess og aðra upplýsingagjöf til íbúa. 

4. gr. 

Notkun skjáa

Skjáirnir skulu nýttir bæði sem kynningar- og upplýsingamiðill fyrir íþrótta- og 
æskulýðsfélög og aðra starfsemi í mannvirkjunum, svo og fyrir starfsemi og þjónustu 
Ísafjarðarbæjar.

Á skjánum má meðal annars birta:

 auglýsingar um leiki, mót og viðburði íþróttafélaga



 kynningu á íþrótta- og æskulýðsstarfi

 upplýsingar í tengslum við viðburði sem haldnir eru í mannvirkjunum

 upplýsingar um starfsemi og þjónustu sveitarfélagsins

 tilkynningar til íbúa

 auglýsingar um viðburði á vegum Ísafjarðarbæjar

 aðrar upplýsingar sem samræmast markmiðum reglna þessara. 

Birting á kynningarefni og upplýsingum íþrótta- og æskulýðsfélaga og viðburðahöldurum 
er þeim að kostnaðarlausu. Íþróttafélögum er heimilt að birta lógó eða kynningu á 
aðalstyrktaraðilum í tengslum við auglýsingar um viðburði og leiki, enda brjóti það ekki 
gegn efnisreglum 6. gr. reglnanna.

5. gr.

Jafnræði

Öll íþrótta- og æskulýðsfélög sem starfa innan Ísafjarðarbæjar skulu njóta jafnræðis við 
nýtingu skjáanna. Engu félagi skal veittur forgangur umfram önnur nema sérstakar 
málefnalegar ástæður réttlæti slíkt tímabundið.  

6. gr.

Kröfur til efnis og takmarkanir

Birta skal eingöngu efni sem samræmist lögum, reglum sveitarfélagsins og hlutverki 
íþróttamannvirkjanna sem fjölskyldu- og barnvæns umhverfis. 

Óheimilt er að birta:

 auglýsingar fyrir orkudrykki, tóbaks- og nikótínvörur (þ.m.t. rafrettur), áfengi eða 
hvers kyns fjárhættuspil eða veðmálaþjónustu, og aðrar þær auglýsingar sem 
ganga gegn markmiðum íþrótta- og lýðheilsustarfs

 efni sem telst óviðeigandi, sérstaklega gagnvart börnum og ungmennum, 
ærumeiðandi eða felur í sér mismunun 

 pólitískt eða kosningatengt efni, að undanskildum almennum upplýsingum 
sveitarfélagsins um kjörstaði

Við birtingu mynda eða annars myndefnis af einstaklingum, einkum börnum og 
ungmennum, skal gæta að ákvæðum laga um persónuvernd og vinnslu 
persónuupplýsinga. 

Sá aðili sem leggur til efni til birtingar ber fulla ábyrgð á því að hafa tilskilin leyfi, 
samþykki eða höfundarétt til nýtingar þess efnis sem birt er.



7. gr.

Tímasetningar og tilhögun birtinga

Heimilt er að tímastilla birtingar, ákveða birtingu á tilteknum dögum, skipuleggja birtingu 
efnis fram í tímann og forgangsraða efni vegna sérstakra viðburða eða neyðarupplýsinga.  

Upplýsingar frá sveitarfélaginu vegna öryggis-, þjónustu- eða samfélagsmála skulu ávallt 
hafa forgang fram yfir annað efni.

Heimilt er að takmarka eða stöðva birtingu auglýsinga á skólatíma í þeim mannvirkjum 
þar sem slíkt er talið æskilegt með hliðsjón af starfsemi grunnskóla og hagsmunum 
nemenda, að beiðni skólastjórnenda.  

Efni sem óskað er eftir að birtist skal berast íþrótta- og æskulýðsfulltrúa að jafnaði eigi 
síðar en 2 virkum dögum fyrir áætlaðan birtingardag. Efnið skal uppfylla tæknilegar 
kröfur um skráarsnið, stærð og upplausn sem sveitarfélagið skilgreinir. 

Birting efnis á skjáum skal að jafnaði vera án hljóðs, nema sérstakt leyfi hafi verið veitt 
vegna tiltekinna viðburða. 

Íþrótta- og æskulýðsfulltrúa er heimilt að samþykkja sérstaka nýtingu skjáa meðan á 
mótahaldi eða stórviðburðum stendur.

Skjáir skulu almennt vera virkir á opnunartíma viðkomandi mannvirkis, en vera í 
orkusparnaðarham eða slökkt á þeim utan opnunartíma.

8. gr.

Eftirlit og úrlausn ágreinings

Íþrótta- og æskulýðsfulltrúi hefur eftirlit með efni sem birtist á skjáunum og tekur 
ákvörðun um birtingu þess í samræmi við reglur þessar.

Synji íþrótta- og æskulýðsfulltrúi um birtingu efnis getur viðkomandi aðili óskað eftir 
endurskoðun sviðsstjóra skóla- og tómstundasviðs, sem tekur endanlega ákvörðun.

9. gr.

Gildistaka

Reglur þessar voru samþykktar í bæjarstjórn Ísafjarðarbæjar þann 1. október 2026.

Gylfi Ólafsson

bæjarstjóri Ísafjarðarbæjar


